
E quello grave so contegno esterno

Ben degno ô l'ëa de grande ammirazion;

Perchè ô l'ëa indizio do criterio interno

De l'imparzialitæ e da discrezion,

Che ô cacico ô mostrava ne-ô governo

Equo e esemplare da popolazion,

Ch'ô regolava con a dignitæ

D'un re potente e con l'amô d'un poæ.

Ne-o mondo vegio no gh'ëa forse in quello

Tempo in mezo a-e nazioîn colte un sovrano,

Che ne-ô governo avesse ciù çervello

De quello rozzo cappo americano:

Eppù da Montesquiêu, da Macciavello,

Da Lipsio o da atro autô sacro o profano

Lê ô non ëa stæto instruio, ma da-ô mæximo

Feliçe instinto e da-ô so proprio sæximo.

E scibben che lê ô foise ne-ô so stato

Uña specie de prinçipe assolûto,

Non regolôu në lezzi da un senato,

Non limitôu ne-i driti da un statûto,

E da i cacichi indigeni ô primato

O l'avesse in quell'isoa e annuo tribûto;

Pù ô so regime ô l'ea nell'atto pratico

Paterno, liberale e democratico.

E defæti ô so gran fondamentale

Prinçipio de politica ô l'ëa questo:

Che ô re ô governe ô stato tale e quale

Governa a so famiggia un ommo onesto;

Che pe bandî da tutti in generale

De mancâ a-ô so doveî ogni pretesto

Lô mæximo pe-ô primmo ô pense e ô vive

Ne-ô moddo che a-ô so popolo ô prescrive.

